
KABEDJIKANNJA MENGALAH.








bagian soedah diterangken kaperloeannja aken orang lepasken segala apa, djangan menggretjok pada segala oeroesan tèktèkbengèk, ketjilin diri sendiri, dan laen-iaen lagi. Ini peladjaran memang onpractisch atawa tida bisa dipake oleh marika jang masih bergoelet aken tjari kakaja'an,
kabesaran, kamashoeran, kakwasa'an dan laen-laen kaoentoengan doenia. Tapi boeat saorang Taoist jang maoe hidoep menoeroet Tao, ini sifat mengalah dan tida maoe membales djahat boekan pakerdja'an jang terlaloe soesah, kerna lantaran tida kapingin mempoenjai atawa dapet apa-apa, segala pen djahat, pentjoeri, penipoe, pendjoesta, penghina dan sabaginja tida bisa bikin ia roegi, hingga tida ada sebab boeat membales. Sabaliknja, dengen berdasar pada itoe kabedjikan paling tinggi jang ia djalanken, iapoen ada poenja pengaroeh aken menolak atawa mendjaoeken segala orang djahat, dan tarik disapoeternja hanja orang orang jang baek dan
djoedjoer.

Dimana tida ada nadjis, laler idjo tida ada kaliatan, Dimanaada boenga haroem, tawon madoe dateng seliweran.

Maka orang jang pandang membales baek pada kadjahatan tida bisa didjalanken, itoelah lantaran ia masih soeka banjak tjampoer oeroesan, dan kapingin poenjaken barang, doenia.(Ajat 3-6).


Boeat bisa djalanken itoe pri kabedjikan jang paling tinggi, satoe orang boediman moesti hidoep dalem doenia dengen saderhana dan menahan nafsoe, soepaja tida bisa dipengaroehin oleh doenia poenja segala matjem penarik jang membikin ia menjimpang dari toedjoean. Ia selaloe oendjoek sympathie atawa katjinta'an pada

